
 لەشیعرەکانى )موفتى پێنجوێنى(داڕەمز 

                       م. ی. ژوان عبدالسلام عزیز 

 کۆلێژى پەروەردەى شەقڵاوە/ زانکۆى سەڵاحەددین

 المــــلــخــص:

كما هو متعارف عليه أن الرمز في الاصطلاح الأدبي  موفتي بينجويني"،"الرمز في شعر دراستي هذه الموسومة ب 
هو علامةٌ تُعتبر ممثِّّلة لشيء آخر ودالَّة عليه، فتُمثِّّله وتحلّ محلّه، ويستعمله الأديب خروجاً من المباشرة إلى عوالم فنية 

 انماط رموزه الشعرية. ولغاية جمالية. وعرف عند شاعرنا البينجويني كثرة استخدامه للرموز وتنوع في

تأتي أهمية بحثي الموسوم " الرمز في شعر موفتي بينجويني " إلى دور الرمز في شعر الشعراء المعاصرين ولاسيما 
عند البيجويني، وبالتالي تأتي أهمية هذا البحث في بيان اثر هذه الرموز وتأويلاتها ودلالاتها ومعانيها، وكذلك تكمن أهمية 

دور الرمز واثره عند المتلقي وما تتركه من اثر فني وجمالي في التشكيل الشعري. واهمية هذا البحث البحث في اظهار 
تمكن في أنه الدراسة الأولى في البحث عن الرموز الشعرية للشاعر الكوردي )البيجويني( والعمل على تحليلها. وعليه 

 هذه. ارتأيت أن المنهج )الوصفي التحليلي( المنهج الملائم لدراستي

ولهذا جاء المبحث الأول من هذه الدراسة عن انواع رموزه الشعرية ومنابع تلك الرموز ومنها: الأسطورية، التاريخية، 
 والأدبية.

ولم يتوقف ابداع بينجويني بالإشارة لتلك الرموز فحسب؛ وانما ابدع في اساليب استخدامه لرموزه الشعرية ايضاً. وهذا ما 
 من الدراسة، تحت عنوان الرموز الشخصية والإبداعية. تناوله المبحث الثاني

 وجاءت خاتمة البحث بذكر لأبرز النتائج التي تم التوصل اليها.
 ى:ـــــەکــشـــێــــپ

دیوى ناوەوەى واتاکان ئاشنا دەکات،  وەرگر بە ؛ناراستەوخۆ کردنێکە بە ئاماژە ى شیعريىڕەمز 

رانیش یبەڵکو پانتاییەکى بەرفراوانى داگیرکردووە، شاعەمز لەگەڵ پێشکەوتنى ژیان دانەبڕاوە ڕ 

دەقە شیعرەکانیاندا بەمەبەست و هۆکارى جیا بەکاریانهێناوە تاوەکو  ەمزیان لەڕ زۆر لێهاتووانە 

هەستە جۆشدراوەکانى ناخیان بکەن، ئەمەش دەبێتە سەرنجراکێشان و تێڕامان لاى  دەربڕین لە

 وەرگر.

بەکارهێنانیدا و لاى  ران لەیەمز لاى شاعڕ دەگەڕێتەوە بۆ گرنگى هۆى هەڵبژاردنى ئەم بابەتە 

(یش یەکێک بووە لەو پێنجوێنى)موفتى  یرو کرانەوەى کۆدەکاندا، شاع لەشیکردنەوە یشخوێنەران

ئێستا لەسەر ئەم  بەڵام تاوەكوهەبووە،  دابەکارهێنانى ڕەمز  دەستێکى باڵاى لەکە رانەى یشاع

بۆیە  ئەم شاعێرە هیچ توێژینەوەیەک نەکراوە و لێى نەکۆڵدراوەتەوە، بابەتە )ڕەمز( لەشیعرەکانی

 ئاوڕێک لەم بابەتە بدەمەوە و لێى بکۆڵمەوە. بەپێویستم زانى

دەقە  ( لەپێنجوێنىر )موفتى یشاع ئامانج لەم توێژینەوەیە خستنەڕووى ئەو ڕەمزانەیە کە

ۆ گەیشتن بەم ئامانجەش پەیڕەوى بیخەمەڕوو و شیکارى بکەم، ب بەکاریهێناوە؛شیعرییەکانیدا 

 ێبازى )وەسفى شیکارى(مان کردووە.ڕ

 ، بەمشێوەى خوارەوە:ئەم توێژینەوەیە پێکدێت لە پێشەکى و دوو تەوەرناوەڕۆکى 

سەرچاوەکانى ڕەمزى شیعرى  ڵڕەمز لەخۆدەگرێت لەگەدەربارەى سەرەتایەک  :تەوەرى یەکەم

جۆرەکانى ڕەمز  تەوەرى دووەمیشدا ئاماژەمان بە (دا، لەپێنجوێنىلەدەقە شیعرییەکانى )موفتى 

 .(دا کردووەپێنجوێنىو بابەتى( لەدەقە شیعرییەکانى )موفتى  ی)خود

ئەو ئەنجامانەى کە پێی گەیشتووین لەگەڵ  پوختەى کۆتایی ئەم توێژینەوەیەدا لە

 زمانى عربى و ئینگلیزى خراونەتەروو. سەرچاوەکان و کورتەى باسەکە بە

 :دەربارەى ڕەمز سەرەتایەک:  میەکە تەوەرى

 :ڕەمز زاراوەى: ١-١

ڕەمز زاراوەیەکە وەک زۆربەى زاراوەکانى تر لەزمانى بێگانەوە هاتۆتە نێو زمانى کوردى و لە 

ئەنجامى بەکارهێنانى بەڕێژەیەکى بەرچاو سواوە و چەسپاوە، بۆیە دەتوانرێت بەزاراوەیەکى 

 کوردى سەیر بکرێت.

هەریەک لەم وشانە واتاى تایبەت دێت. ( ١)، نیشان، هێما، دروشم((ڕەمز بەواتاى ))نیشانە

بوارە  م و، )دروشم( زیاتر بۆ ڕیکلاەو نیشان( واتاى ئاماژە کردن و دیاریکردن بەخۆى هەیە، )نیشانە

ئەوا )هێما(   وشەىبە وردبوونەوە لەبەکاردێت، بەڵام  لەوانە: )ئايینى، سیاسيى،....هتد(جیا جیاکان 

 .بەواتاى ڕەمز دێتزیاتر 

لەژێر  ڕەمز ( بەواتاSymbol -بەڵام زۆر جاریش )سمبول، ڕەمز خۆى زاراوەیەکى عەرەبییە

و لەبوارى ئەدەب بە گشتى و لە ئەدەبى  نێو زمانى کوردى ۆتەکاریگەرى زمانى ئینگلیزییەوە هات

ى ئەمەش بە مەبەست (٢)هاوچەرخدا بەتایبەتى زۆر بەکارهاتوون و بەکاردەهێنرێن.

 پەردەپۆشکردنى واتاکان لەلایەک و گەیاندنى پەیام و سەرنجڕاکێشانى وەرگر لەلایەکى تر.

 :ڕەمز چەمکى: ٢-١

بۆیە نووسەران بەچەندین  بەکارهێنراوە ئەدەبییەکاندا دەقە لەنێو لە زووەوە دیاردەیەکە ڕەمز

)ڕەمز(يان کردووە، شێوە و تێڕوانین و بۆچوونى جیا جیاو لە گۆشەنیگاى خۆیانەوە پێناسەى 

لەوانە: ڕەمز لە فەرهەنگى )لسان العرب(دا بەوە پێناسەکراوە کە))دەنگ لێوەهاتنێکى نزم وەک 

واتە بەنهێنى  (٣)دوان و جولاندنى لێو بەوتەى تێنەگەیشتوو، یان ئاماژەکردنە بەچاو و برۆ و دەم((

 درکاندن و گەیاندنى پەیام بە ڕێگەى رووخسار.

شدا هاتووە کەوا ڕەمز بریتییە لە ))بەکارهێنانى وشەیەک یا لە پێناسەیەکى تری

دەستەواژەیەک کە لە دووتوێى دا مەبەستێک خۆى حەشار دابێت، جگە لە واتا ڕووکەشەکەى 

واتە ڕەمز دوو واتا لەخۆ دەگرێت واتایەکى شاراوە کە پەیامێکى شاراوە و نادیار لەخۆ ( ٤)خۆى((

 ڕوون کە هەموو کەس لێى تێ دەگات.دەگرێت، لەگەڵ واتایەکى ئاشکراو 



 2020لسنة  2العدد:  15المجـلد :      ت الإنسانيةـاجامعة كركوك/ للدراس ةلمج

514 
 

یان ))ڕەمز هەموو هێمایەک یا نیشانەیەکى هەستپێکراو، کە شتێکى ترى لەبەرچاو نەبوو 

ڕەمز شتە نەوتراوەکان دەخاتەوە یاد ئەمەش بە هەستکردن لەڕێگەى وشە (٥)بخاتەوە یاد((

یا جیا دەخەنەوە پێش ڕووکەشەکانەوە دەبێت. یان دیوە نەوتراوەکان بە ڕەمزى سەرنجڕاکێش و ج

چاو. لەبەر ئەوەى ))تێڕوانینى هەر ڕەمزێک لە هەر دەقێکى ئەدەبیيدا خۆمان لەبەرامبەر وێنەیکى 

واتە بۆ ( ٦)دەوڵەمەند لە واتادا دەبینینەوە، کە ئەگەری زۆری لێکدانەوەو تێگەیشتن دەگرێتە خۆى((

یبکاتەوە، شیکردنەوەو گەیشتن بە واتاى وشە ڕەمزییەکە پێویستە خوێنەر بە وردى  ش

لێکدانەوەى هەر خوێنەرێکیش لەگەڵ خوێنەرێکى تردا جیایە لەبەرئەوەى خاوەن بیرکردنەوە و 

 ژینگەى جیان.

بۆیە ڕەمز لە ئەدەبدا بەوە پێناسە کراوە کە بریتییە لە ))ئامادەکردن بە وشەیەک کە واتاى 

کراو بە وردى و جیاواز بەپێى شتێکى هەستيى یاخود ژیريى دەگەیەنێ بۆ مانایەکى دیاری نە

خەیاڵى نووسەر و خوێنەرانیش جیاوازن لە تێگەیشتن و دەرکپێکردنى مەوداکەى بەپێى ئاستى 

هەر ئەمەشە وایکردووە شاعیران لەهۆنینەوەى  (٧)ڕۆشنبیرییان و ناسکيى هەستیان((

ى دەگێڕێتەوە، شیعرەکانیاندا بەڕێژەکى بەرچاو بەکاریبهێنن چونکە ))شیعر بۆ سرووشتى یەکەم

هەروەها شیعر لە بنچینەى مەبەستەکانیدا گوزارشتکردنى ڕاستەوخۆى شتە واقعییەکان نییە 

ستى گەیاندنى خوێنەر بەو بە مەبە  (٨)بەڵکو گوزارشتکردنە لێیان بە ڕێگەى وێنەیى و ئاماژەیی((

 دونیایەى کە شاعیران خۆیان مەبەستیانە پێی بیگەیەنن.

ە لە بوونى دوو واتا لە یەک وشەدا، واتاى ڕووکەش و واتاى ناوەوە کە بەمشێوەیە ڕەمز بریتیی

بە لێکۆڵینەوە لێى بە خواست و مەبەست دەگەین. واتە ڕەمز لەنێو دەقە ئەدەبییەکان بەگشتى و 

دەقە شیعرییەکان بەتایبەتى دوو واتا لەنێو یەک وشەدا هەڵگیراوەو دەبەخشێت، ئەو واتایەى کە 

هەڵگیراوە جیاوازە لەو واتایەى کە لە ڕووکەشەکەيدا دەبینرێت، واتا دیاردەکە لەنێو ناوەڕۆکەکەى 

ئەوەندە پێویستيى بەشیکردنەوە و لێکدانەوە نییە وەک ئەو واتایەى کە لە دوو توێى ناوەوەى 

دەقەکەدا هەڵگیراوە لەبەر ئەوەى وشەکان لە واتاى فەرهەنگى خۆیان لایانداوە و ڕەمزو 

بەخشراوە، ئەمەش زیاتر سەرنجى خوێنەر ڕادەکێشێت بۆ گەیشتن بەم  دەلالەتى نوێیان پێ

دەلالەتانە. جا بۆ ئاشنابوون بەم واتا شاراوانەش پێویستە بە وردى شیبکرێتەوە، دواجار 

 بەمەبەستى شاعیر دەگەین.

 شیعرى کوردیدا: : ڕەمز لە٣-١

هەبووە بەڵام بەو شێوە نوێ نییە؛ هەر لەسەرەتاى ئەدەبیياتەوە  لە شیعرى کوردیدا ڕەمز

فراوانە نەبووە کە لەم سەردەمەى ئێستادا هەیە. بارودۆخى ژیانى کوردیش یارمەتیدەرێکى باش 

بووه بۆ زیاتر ناساندنى ڕەمز و بەکارهێنانى زیاتر لەلایەن شاعیران هەروەها دەگەڕێتەوە بۆ ))ئەو 

دەربڕین، دروستبوو، ڕێگەى  زەمینەیەى بەدرێژایى قۆناغەکان و لەئاکامى نەبوونى سەربەستى

هەر ئەمەشە وایکردووە ( ٩) ناڕاستەوخۆیى و لێڵى کردە ڕێگەیەکى بەردەوامى شێوازى نووسین((

ڕەمز زیاتر لەلایەن شاعیرانەوە بەکاربهێنرێت تاوەکو ئەوەى لە دڵ و دەروونیاندا پەنگى 

ان ))لە مەترسییەکانى ئەو خواردۆتەوە بەشێوەی ناڕاستەخۆ دەرببڕن؛ لە هەمان کاتدا تاوەکو خۆی

 بپارێزن.(  ١٠)بارودۆخە نالەبار و دژوارە((

شیعرى کوردى دەوڵەمەندە بە ڕەمز؛ شاعیران کەرەستەکان لە واقیع وەردەگرن و بە 

بەخشینى دەلالەتى نوێ و هەستە ناسکەکانیان شیعرەکانیان بە ڕەمزە جوان و ناوازەکان 

دنەوەى ئاستى شیعرییەتى دەق ڕۆڵێکى گرنگ و بەرچاو دادەرێژن. بەمشێوەیە ))ڕەمز لە بەرزکر 

لەبەرئەوەى ڕەمز لەنێو هەر  (١١)دەبینێت، لە ڕێى بەخشینى ماناو دەلالەتى نوێ بە شتەکان((

دەقێکى ئەدەبیدا جۆرێکە لەسازدانى پردێکى پەیوەندی لەنێوان دەق و وەرگر، بەشێوەیەک ڕەمز 

ێنەر دەخاتە بیرکردنەوە، ئەمەش کاریگەرى لەسەر بەهۆی پەردەپۆش کردنى زمانى ڕاستەخۆ، خو

دەروونى وەرگر بەجێ دەهێڵێت، تا لایەنە هونەرییەکەى بەهێزتر بێ ئەوا کاریگەرییەکەى بەهێزتر 

دەبێ، بەشێکى ئەم هونەریی بوونەش دەکەوێتە سەر تەموومژ بوونی دەق، چونکە بە 

ئاسایی بوون دێنێتە کایەوە و ناڕاستەوخۆ پەیامەکە دەگەیەنێ و ئەم ناڕاستەخۆیەش نا

واتە زمانى  (١٢.)شیعرییەتى خودى ڕەمزیش لەوەدایە کە سەرچاوەى هێزى زمانى شیعرییە

شیعرى بووەتە گەیەنەرێک بۆ گواستنەوەى کەرەستەکانى ژیان و گۆڕینى بۆ ڕەمز و بەخشینى 

 دەلالەتە جیاوازەکان لە شیعردا.

 : هۆکارەکانى بەکارهێنانى ڕەمز:4-١

ران بۆ بوونى هۆکارى جیا جیا ڕەمزیان لەدەقە شیعرییەکانیاندا بەکارهێناوە، ڕەمزیان شاعی

کردۆتە ڕێگایەک بەمەبەستى گوزارشتکردن لەهزرو هەست و سۆزەکانیان، لەگەڵ بوونى ئەم 

 هۆکارانە، هۆکارى ترى بەکارهێنانى ڕەمز هەن بەشێوەیەکى گشتى بریتیین لە:

عیر بۆ ئەوەى ئەزموونەکەى بەرز و داهێنەرانە بێت، پەنا بۆ شا. بۆ مەبەستى ئیستێتیکى: ١

دەبات، لەبەر ئەوەى ئیستاتیکا بەشێوەیەکى هونەرى گوزارشت لە شتەکان دەکات؛ بۆیە  ڕەمز

 زۆربەى جار وەک پێوانەیەک لە هەڵسەنگاندنى ئاستى لێهاتوویى شاعیر پشتى پێ دەبەسترێت.

یان لە دەسەڵات بە ڕەمز شیعرەکانیان دەردەبڕن، شاعیران بەهۆى ترس. هۆکارى ڕامیاری: ٢

تاوەکو لە کێشە و ئاریشە بەدوور بن. هەر ئەم هۆیەشە شاعیران لە زووەوە ڕەمزیان 

 لەشیعرەکانیان بەکارهێناوە.

هەندێ جار داب و نەریتى کۆمەڵگا دەبێتە ڕێگر لەبەردەم . هۆکارە کۆمەڵایەتییەکان: ٣

استەوخۆ، بۆیە شاعیر پەنا بۆ ڕەمز دەبا تاوەکو ئەوەى دەربڕین و گەیاندنى پەیام بە ڕ 

 مەبەستیيەتى بەهۆیەوە دەرببڕێت.

بارى دەروونى شاعیر و پابەند بوونى بـــە وەهــم و خــەیــاڵ و . هۆکارە دەروونییەکان: 4

گوزارشتکردن لە هەندێ بارى ناوەوەو نەست و بابەتى شاراوە ڕەمز لە شیعرەکانیان 

 بەکاردەهێنن.

شاعیر بۆ دەرخستنى توانا و ڕۆشنبیريى خۆى شتێکى نوێ  . هۆکارە ڕۆشنبیرییەکان:٥

دەنووسێت، واتە بەهۆى بەکارهێنانى ڕەمز لەشیعرەکانیدا ئاستى لێهاتوویى و ڕۆشنبیرییەکەى 

 (١٣) خۆى بە وەرگرەکانی پێشان دەدات.

یران بووە لەلایەک و هۆکارەکانى بەکارهێنانى ڕەمز لەشیعردا ئەگەر چى بۆ پاراستنى شاع

لەلایەکى تر بۆ دەرخستنى تواناو لێهاتوویی خۆیان بوو، بەڵام لەهەمان کاتدا ئەم ڕەمزانە 

 شیعریان جوانترو سەرنج ڕاکێشتر و پڕ بەهاتر و بەهێزتر کردووە.

 : سەرچاوەکانى ڕەمزى شیعرى لە دەقە شیعرییەکانى )موفتى پێنجوێنى(دا:٥-١

ان لەنێو دەقەکانیاندا پەنا بۆ بەکارهێنانى ڕەمز دەبەن شاعیران بەمەبەستى داهێن

بەشێوەیەک کە ببێتە سەرچاوەى سوود بۆ وەرگر، )موفتى پێنجوێنى(یش وەک هەر شاعیرێکى 

نەتەوەى کورد دەستێکى باڵاى لە بەکارهێنانى ڕەمزى شیعريى هەبووە، بەشێوەیەکی زۆر 

رهێناوە و بە زمانێکى زۆر سادە و ڕەوان و لێهاتووانە ڕەمزى لەنێو دەقە شیعرییەکانیدا بەکا

سەرنجڕاکێش بە وەرگرى گەیاندووە، شاعیريش بۆ داهێنانى ڕەمزى شیعرى لەشیعرەکانیدا 

 سوودى لە چەند سەرچاوەیەک وەرگرتووە کە بریتیین لە:

 : سەرچاوەى ڕەمزى فۆلکلۆرى:١-٥-١

بە مەبەستى  ڕەمزى فۆلکلۆر سەرچاوەیەکى فراوان و دەوڵەمەندە بۆ شاعیران

پەردەپۆشکردنى مەبەستەکانیان، فۆلکلۆر بەرهەمێکى خولقێنەرەو هەموو ئەو کەرەستە 

کەلەپووريیانە دەگرێتەوە کە ڕۆڵیان لە درووستکردنى )ئەفسانە و داستان و پەندى پێشینان و 

نیان ......(دا هەیە، بۆیە شاعیران بە ڕێژەکى بەرچاو کردوویانە بە سەرچاوەى ڕەمز بۆ شیعرەکا

ئەمەش ))بەپێى پێویستى و سرووشتى بابەتەکان و زەمینە ڕؤشنبیرییە کەلەپوورییەکەیان، 

)موفتى  شاعیر( ١٤)ئاوێتەى بەرهەمەکانیان دەکەن، کە دەبنە پاڵپشتى ناوەڕۆک و بیرکردنەوەیان((

پێنجوێنى(یش سەرچاوەى ڕەمزى فۆلکلۆریی لە شیعرەکانیدا ڕەنگدانەوەى هەیە و بە زمانە 

رینەکەى و قوڵى واتاى ناخى لەڕێگەى بەکارهێنانى کەرەستە فۆلکلۆرییەکانەوە بەوەرگرى شی

دەگەیەنێت، بەشێوەیەکى سادە و ساکار دەریدەبڕێت تاوەکو هەموو چین و توێژێک بەئاسانى 

 تێى بگات. لێرەدا چەند نموونەیەک لەم جۆرە ڕەمزە لەشیعرەکانى شاعیر دەخەینەڕوو؛ لەوانە:

 شیرین و فەرهاد(:( ڕەمزى )١

)موفتى پێنجوێنى( ئەم جۆرە ڕەمزەى چەندەها جار لە شیعرەکانیدا بەکارهێناوە. بۆ نموونە: لە 

 دەڵێت:( *١٥)١((١4٠عومری شیرینم شیعرى ))

 بۆ زولێخا حوسنى یوسف بۆ گوڵى باخى چـــنوون

 جوانى شیرین عەشقى فەرهاد کردمى بەم دامەوە.

داستانى دڵدارى و خۆشەویستییە و بەشێکە لە ئەدەبى فۆلکلۆر، )شیرین و فەرهاد( ڕەمزى 

بەڵام لاى شاعیر )موفتى پێنجوێنى( سەرەڕاى بوونى ڕەمزە )خۆشەویستییە ڕاستەقینەیی(یەکە 

ئەوا )شیرین و فەرهاد(ى کردۆتە ڕەمزى )کۆڵنەدان و بەرخودان و چاونەترسی و بەردەوامی ئەو 

یەتییەوە بە خۆشەویستى پێغەمبەر یوسف )ر.خ( لەگەڵ هەستە سۆزاويیە(. هەروەها بەستوو 

زولێخا ئەمەش ڕەمزى ئایينییە کەوا شاعیر مەبەستى هەبوونى هاوشێوەى خۆشەویستییە لەنێو 

ئایەتەکانى قورئانى پیرۆزدا و لە ژیانى کۆمەڵایەتیشدا بەردەواميى هەیە، لە هەمان کاتدا بە 

 ۆڵىـــــــک چواندنى بارى خۆى بەم خۆشەویستانەوە کەوا

 نەداوە و چاونەترسانە هەستى خۆى بەرامبەر بە زەبرو کێشەکانى ژیان دەربڕیوە.

 ( ڕەمزى )خەرمانى کا(:٢

((دا ٢٠4ئافەرین پارە/ لئەم جۆرە ڕەمزە لاى شاعیر )موفتى پێنجوێنى( لەشیعرى ))

 بەکارهاتووە؛ کە دەڵێت:

 ا ئەکائـــافــەرین پــارە کــە وا دایــم شــــەرەف پەید

                                                           

 وێنى ".جپێن موفتى ديوانى "ژمارەى لاپەڕەى شيعرەكە لەبينى: ئاماژەیە بۆ تێ *

 نـــاحـــەز و دوژمــن وەکــو خــەرمـانى کا بــەربـا ئەکا

 کــۆمـەڵـــێ خـــۆیش و بــرا، یەکسەر لە یەک تانا ئەکا

 وا ئــەزانـــم دین لــــە یەزدانیش مەردانە سەودا ئەکا

 حوکم و فەرمانیش بەسەر ئەم خەڵکەدا وەک شا ئەکا.

کۆمەڵ کۆمەڵ شانەى ديت دواى دروێنەى گەنم و جۆ  کۆکردنەوەى پووشبة واتاى )خەرمانى کا( 

خەرمانى کا لاى )موفتى بةلامَ پێدروست دەکرێت. واتە جۆخینى گەنم و جۆ بەشێوەیەکى گشتى، 

 (بڵاوبوونەوەیان بە هەموو لایەکدا دوزمن پێنجوێنى( ڕەمزە بۆ ) زۆرى ڕێژەى تێکدەران و 

مەبەستى شاعیر ئەوەیە؛ ڕێژەى زۆرى ناحەز و دوژمن وایکردووە لەیەک دابڕان و لێکترازان ڕوو 

بدات تاوەکو سەرکەوتن بەدەست نەهێنرێت و هەردەم لەژێر چەپۆکى دوژمندا بژین. گەر یەک 

دەست و یەک هەڵویست و یەک بۆچوون بین و پشتى یەک بگرین زۆر بە ئاسانى بەسەر 

ڵ دەبین بەڵام پارە وایکردوە ناحەزو دوژمنمان زۆر بێت ئەمەش بەدەستى خۆمان دوژمنانماندا زا

وامان کردووە بەڵکو وامان ویستووە، کورتییەکەى خۆمان چاڵمان بۆخۆمان لێداوەو ئێستاش 

 دەربازبوونمان ئەستەمە.

 ( ڕەمزى )دێو(:٣

ا بەرچاو دەکەوێت، ئەم جۆرە ڕەمزە بە ڕێژەیەکى زۆر لەنێو شیعرەکانى )موفتى پێنجوێنى(د

 دا دەڵێت:((٢٥٢))ترس هۆى دواکەوتنە/ لبۆ نموونە: لە شیعرى 

 پشیلە دەستەمۆکەى ماڵەکەى خۆم

 ئەوا لێم بۆتە دێو و چۆتە ئەستۆم.

 )دێو( وشەیەکى ئەفسانەیە بەشێکە لە ئەدەبى فۆلکلۆر، کەوا ڕەمزى دڕندەیی و بێبەزەییە،

و خراپ بەرامبەر بە میللەت کە بەزۆر خۆى بەسەر شاعیر کردوویەتى ڕەمز )بۆ کەسێکى دڕندە

میللەتدا سەپاندبێت(، )پشیلە(ش ڕەمزى )بێوەفای(یە بۆ هەمان کەس بەکاریهێناوە؛ واتە شاعیر 

واتا من دوو رەمزى بەکارهێناوە بۆ دەرخستنى خووڕەوشتى تاکە کەسێک کە )سپڵەو دڕندەیە(. 

يكَام كردةوة لة مالَةكةمدا دةستةمؤم كرد ، بؤية بةدةستى خؤم كةسيكى بيوَةفام دالَدةداوة و ج

 ئيستاش كةليمَ بؤتة ديوَ هةلَةكة لة ئةستؤى خؤمداية .

 : سەرچاوەى ڕەمزى سرووشتى:٢-٥-١

لەم جۆرەشیان کەرەستەکانى سرووشتە دەکرێن بە ڕەمز، شاعیر لەپاڵ وەرگرتنى کەرەستەکان 

ى جوان و کاریگەر هەروەها ڕاکێشانى ڕەمزیان دەخاتە پاڵ بە مەبەستى بەخشینى وێنەیەک

سەرەنجى خوێنەر، مەبەستیان بووە واتاو پەیامەکەیان ڕوون و ئاشکرا بێت. چونکە ))شاعیران 

 (١٦)پێیان وابوو کە سرووشت و کەرەستەکانى سرووشت باشترین و بەپیتترین کەرەستەى ڕەمزن((

شاعیران زۆر زیاتر پەنا بۆ ئەمەش بەهۆى ئەوەى کەرەستەکان خۆڕسکن و جوانن وایکردووه 

بەکارهێنانى ببەن و جوانترین پەیامى تیایدا هەڵبگرن، )موفتى پێنجوێنى(یش یەکێک بووە لەو 

شاعیرانەى کەرەستەیەکى زۆرى سرووشتی لە شیعرەکانیدا بەکارهێناوە و دەستێکى باڵاى 

ووە و دەست هەبووە، شاعیر بۆ هەر کەرەستەیەک؛ ڕەمزێکى بەهێزى تیایدا بەرجەستە کرد

ڕەنگینى خۆى تیایدا نەخشاندووە، بەهرەمەندى شاعیر لە بەکارهێنانى ڕەمزە سرووشتییەکان 

لەنێو شیعرەکانیدا بەشێوەیەکى زۆر ناسک و جوان و سادە و ساکار دەرکەوتووە، ئەمەش بۆ 

ئەوەى خوێنەر بەئاسانى لێیان بگات. بۆ ئەم مەبەستەش هەندێ لەو کەرەستە سرووشتيیانەى 

 ەوا شاعیر وەکو ڕەمز بەکارێهێناوە دەخەینەڕوو؛ لەوانە:ک

 ( ڕەمزى )لافاو، بەرد، شاخى بەرز، دەشت(:١

ئەم جۆرە ڕەمزانە )موفتى پێنجوێنى( لەکۆپلەیەکدا بەیەکەوەى بەکارهێناوە، بۆنموونە: 

 دا دەڵێت: ((٨٨))مژدە/ للەشیعرى 

 هــەر بــژى قـــازى مـحـەمەد، هەر بژى کوردى نەبەرد

 هــەر بــژى قــــەومێ کە ناترسێ لە کوشتار و لەدەرد

 ڕوو ئەکاتە لـــە شـــــکرى دوژمن بە گۆچان و بە بەرد

 پەشمە لاى دیلیى نزار و شاخى بەرز و دەشت و هەرد

 ڕائــەمــاڵـێ پــــۆڵــى دوژمـن هــێرش و لافـاوى کورد.

خۆى، بەڵام لێرەدا شاعیر ئەم ڕەمزەى بۆ )لافاو( ڕەمزە بۆ زۆربوونى ئاو لەقەبارەى ئاسایى 

)دەستپێکردنى شۆڕشى کورد بۆ لەناوبردنى دوژمنانى کورد و نەمانى نالەبارى و ناخۆشییەکانى 

نەتەوەى کورد(. )بەرد( ڕەمزە بۆ قورسایى و ڕەقییەکەى، بەڵام لاى شاعیر ڕەمزە بۆ 

، )شاخى بەرز( ڕەمزە بۆ بەرزى و )بەرەنگاربوونەوەو بەدەرنانى دوژمن بە ڕووبەڕووبوونەوەیان(

پێکهاتەى کە بەردە و بەهێزە، بەڵام لاى شاعیر ڕەمزە بۆ )بەرگریکردن لەگەڵ سەختى و ناخۆشى و 

دژوارى لەهێرشکردندا(، )دەشت( ڕەمزە بۆ پانتایەکى بێ گرێ و گۆڵ، بەڵام لاى شاعیر ڕەمزە بۆ 

لە  (پێنجوێنى موفتى)بەمشێوەیە  ،)ڕووبەڕووبوونەوە و زاڵبوون و سەرکەوتن بەسەر دوژمن(

هەرسێ ڕەمزدا بەشێوەیەکى زۆر جوان خوێنەر بۆ لاى خۆى کێش دەکات تاوەکو لە ڕێگەى ئەم 

ڕەمزانەوە بەئێمە بڵێت چۆن  )قازى محەمەد( بەبوونى نالەبارى و ناخۆشى و سەختى چیاکان 

 .ڕووبەرووی دوژمن بۆتەوە و بە بەرد و چەک ڕایماڵین و لەناوی بردن

 ( ڕەمزى )بەهار، پاییز(:٢

وەرزەکانى ساڵى بەرێژەکى زۆر بەکارهێناوە و کردویەتى بە ڕەمزى  (پێنجوێنى موفتى)شاعیر 

 دا هاتووە؛ کە دەڵێت: ((١٥٦))کچانى دێهات/ لواتابەخش، بۆنموونە: لەشیعرى 

 کــچانــى دێــهات هــەنــاسـە ســاردن

 وەک بەهار ئەڕوێن، وەک پاییز زەردن

 ــەر نــامـرادن، گــــیـرۆدەى دەردنهــ

 ســەبـــەبــــکاریـــان دڵـدار و بــەردن.

)بەهار( ڕەمزە بۆ بووژاندنەوەى دارودرەخت و سەرلەنوێ ژیانەوە، بەڵام لاى شاعیر ڕەمزە بۆ ) 

دڵخۆشى و جوانی(، )پاییز(یش ڕەمزە بۆ وەرین و زەردبوونى گەڵاکان، بەڵام لاى شاعیر ڕەمزە بۆ ) 

ةردى و رةنطى ثيسَتى دةموظاو و سیس بوون و خەم و خەفەت و ژاکاوی (، شاعیر ز 

مەبەستیيەتى بەهۆى ڕەمزى سرووشتى )بەهار و پاییز( بارودۆخى کچانى دێهاتمان پێ 

ڕابگەیەنێت کەوا چۆن ژیان بەسەر دەبەن، سەرەتاى ژیانیان وەک وەرزى بەهار جوانن و بەخۆشى 

ند کەسانێکى دڵ ڕەق ژیانیان لێ تاڵ دەبێت لە زۆرى خەم و ژیان دەکەن بەڵام بەهۆى چە

دەست ڕەنگینى خۆى بەهۆى  (پێنجوێنى موفتى)خەفەتیان دەژاکێن و سیس دەبن، بەمشێوەیە 

 جوانى بەکارهێنانى ڕەمزى بەهار و پاییز خوێنەر بۆلاى خۆى کێش دەکات.

 ( ڕەمزى )تەرزە و باران(:٣

 دا((١٨4ل/ ساڵانە لەم فەسڵە)) لە شیعرى( پێنجوێنى موفتى) شاعیر لاى ڕەمزانە جۆرە ئەم

 :دەڵێت کە بەکارهاتووە؛

 چونکە ئەبارێ وەک تەرزە و باران

 لــیــرەى ڕووســیـا و قـڕانى ئێران

 ڕیال بـەدەستە وەک گـەڵاى داران

 دینار بۆ کاوڕ، تاشــەک، تا بەران.

ان ، بەڵام لاى شاعیر ڕەمزە بۆ ) )تەرزە و باران( ڕەمزە بۆ  سەرماو سۆڵەى وەرزى زست

زۆربوونى ڕێژەى پارەى بێگانە(، مەبەستى شاعیر ئەوەیە کە پارەى بێگانە بە هەموو جۆرەکانییەوە 

تەنیا لەلاى کەسانى باڵادەستە و هەر بۆ ئەوانە و لە زۆریدا ناژمێردرێت. لە ڕێگەى ڕەمزى تەرزە و 

تەنیا کەسانى باڵا دەست خاوەنى زۆرترین پارەن باران )موفتى پێنجوێنى( پێمان ڕادەگەیەنێ کە 

 بؤية تةنها ئةوان تواناى كرِينيان هةية .بەهەموو جۆرەکان، 

 ( ڕەمزى )شەو، هەور(:4

دا ((٢٠٥))ئافەرین پارە/ لئەم جۆرە ڕەمزانە شاعیر )موفتى پێنجوێنى( زۆر بەجوانى لەشیعرى 

 بەکارهێناوە؛ کە دەڵێت:

 و هەڵا ڕووناک ئەکا پــارە تــاریکى شەوى هەور

 پـــارە پــیـاوى تــرســنـۆک و بــێـوەر بێباک ئەکا

 پارە پیرى کەوتە و خوێن تیا نەما و چاڵاک ئەکا

 پـــارە پــیـاوى هەرزەگۆ و نالەباریش چاک ئەکا

 فـەیـلەســوفێک بـێنە مەیدانى لەدەستى ڕائەکا.

وەرزى زستانە و  پەیدابوونى تارمایى  )شەو( ڕەمزى تاریکییە، )هەور( ڕەمزى بارینى باران و

ڕەش بەئاسمانەوە، بەڵام )شەوى هەور( لاى شاعیر ڕەمزە بۆ ) لابردنى خەم و خەفەت(، شاعیر 

هەردوو ڕەمزى بەیەکەوە بەستۆتەوە کەوا چۆن بەهەبوونى پارە ژیانى تاک لەتاریکى دەخاتە 

چۆن دڵ خۆش دەکاو هیوا  ڕووناکى و خۆشى، چۆن خەم و خەفەت بەسەر خەڵکەوە ناهێڵێت.

 بەمرۆڤ دەبەخشێتەوە.

بەمشێوەیە )موفتى پێنجوێنى( ئەمانە و چەندەها کەرەستەى ترى سرووشتى کردووە بە 

ڕەمزى جوان جوان تا بەهۆى زمانە شیعرییەکە و بیرە ڕۆشنەکەى پەیامەکانى بە ئاسانى بە 

 خوێنەر بگەیەنێت.

 (دا:پێنجوێنى)موفتى  ییەکانىدەقە شیعر  لە ڕەمزتەوەرى دووەم: جۆرەکانى 

ڕەمز بەپێى کەرەستە وەرگیراوەکان جۆرى جیا جیاى لێ درووست دەبێت، دەقە شیعرییەکانى 

لە ڕەمز زۆر دەوڵەمەندن؛ بە گشتى جۆرەکانى ڕەمز لە شیعرەکانى  ش(پێنجوێنى موفتى)

 بریتیین لە:

 خودى:ڕەمزى  :١-١

ێتەوە، بە کارتێکردنى شتەکانى دەوروبەر بەسەر ئەم جۆرە ڕەمزە بۆ بارى دەروونى شاعیر دەگەڕ

هەست و دەروونی شاعیر ڕەمزى خودى درووست دەبێت، ئەمەش ))هاندانى شاعیرە بۆ 

واتە شاعیر خۆى شتەکان دەکات بە ڕەمز و واتا و ( ١٧) درووستکردنى ڕەمزى تایبەتى خۆى((

خۆى و پەیوەندى مرۆڤایەتى دەلالەتى نوێیان پێ دەبەخشێت، کە زۆرجار ))لە ژیانى واقعى 

غوربەت، تەنهایى، ترس، هۆگريى، ( ١٨)وەریگرتووە، وەکو: )دایک، مناڵ، خۆشەویستى،((

خەمباريی، بێهێزيى، سەبر، .....هتد(، هەندێ جاریش لە کەرەستەکانى سرووشت و دەوروبەر 

باخچە، گوڵ، دار،  وەریدەگرێت؛ وەک: )گیانلەبەر، مانگ، ئاگر، خۆڵ، دوکەڵ، زەردەواڵە، خۆڵەمێش،

ژمارە، خێمە، دڕک، دەریا، ماسى، باخ، ڕادیۆ، تەیارە، تۆپ، شێر، پەپولە، خەو، خەیاڵ، ....هتد(، 

پێنجوێنى( دەستێکى باڵاى لە بەکارهێنانى ئەم جۆرە ڕەمزانەدا هەبووە و زۆر بە جوانى  موفتى)

بە رەمزە جۆراوجۆرە داخى خۆى لە ڕێگەیانەوە هەڵڕشتووە و هەست و ناخ و دەروونى خۆى 

خوديیەکانى دەربڕیوە. ئەمە لەلایەک، لەلایەکى تر ویستویەتى خوێنەر هۆشیار بکاتەوە لە بوونى 

زەبر و ناخۆشییەکانى ژیان و گەیاندنى پەیامى ئامۆژگارى،.... هتد، بەڵام پێویستە خوێنەران 

ڕەمزە خوديیەکانى ئاستێکى ڕۆشنبیريى بەرزيان هەبێت، تاوەکو بتوانین کلیلى کۆدەکانى 

پێنجوێنى( بکەینەوە و بە واتاى دەروونى شاعیر ئاشنابین، شاعیر دەروونى پڕ بووە لە  موفتى)

کەسەر و بابەتى بەدينەهاتوو، بە چاوى پڕ لە ئومێدەوە دەڕوانێتە گەنج و لاوەکان بە شیعرە پڕ 

بەسەرهاتەکانى  بایەخەکانى چەندەها بابەت ڕوون دەکاتەوە تاوەکو غافڵ نەبن لە ژیان و

پێنجوێنى(دا  موفتى)ڕابردوو، لە خوارەوە چەند نموونەیەک لە ڕەمزى خودى لەشیعرەکانى 

 دەخەینەڕوو؛ بەپێى:

 : ڕەمز لەژیانى واقیعى خۆى:١-١-١

ئەم جۆرەیان لە ژیانى واقعى )موفتى پێنجوێنى( خۆى وەرگیراوە، کە شاعیر خۆى تیایدا ژیاوەو 

نى زۆر بینیوە و بە ڕەمز لەنێو شیعرەکانیدا ڕەنگى داوەتەوە، بۆ ئەم دەرد و مەینەتییەکانى ژیا

 مەبەستە چەند نموونەیەک لە شیعرەکانى شاعیر دەهێنینەوە، لەوانە:

 ( ڕەمزى )جەخار(:١

دا ئەم ڕەمزەى بەکارهێناوە؛ کە ((٢٢٢))من و دەروێش/ ل)موفتى پێنجوێنى( لە شیعرى 

 دەڵێت:

 لە جەخار خـــوڵاســە دڵــم پـڕ بــوو

 لێى هەستام بەتین، دەستم دایە دار

 وازم نــەهــێـنـا بــە جـار و دوو جـار

 نــاچـار دەســتـى کرد به هاوار هاوار.

)جەخار( ڕەمزێکى خودییە بۆ )داخ و خەم و خەفەت و خەمگینى(، شاعیر بۆ دەربڕینى هەستى 

 خۆى بەکاریهێناوە.

 ( ڕەمزى )موشتاقى تەناف(:٢

دا ئەم ڕەمزەى ((٢٧٧))ئامۆژگاریى موفتى بۆ کوڕەکەى/ ل)موفتى پێنجوێنى( لە شیعرى 

 بەکارهێناوە؛ کە دەڵێت:

 ڕۆڵـــە من مردم لەژێر بارى گرانى زوڵمەوە

 ئێستە موشتاقى تەنافێکم کە بێتە ملمەوە.

)تەناف( (، تامةزرؤيى شتيك بيت )موشتاقى تەناف( ڕەمزى خودیین، )موشتاق( ڕەمزە بۆ )

شاعیر بێزار بووە لە زوڵم و  مردن ( ڕەمزە بۆ )پەتى سێدارە(، هەردووکى بەیەکەوە ڕەمزن بۆ )

ستەم، ئاواتە خواز بووە لەم ژیانە ڕزگاری بێت و کۆتایى بەژیانى بێت، تەنانەت ئەگەر بە مردنى 

 خۆشى نەبێت.

 ( ڕەمزى )ڕۆڵەى خۆم(:٣

 دا ئەم ڕەمزەى بەکارهێناوە؛ کە دەڵێت:((٢٢٩))توتن/ ل)موفتى پێنجوێنى( لە شیعرى 

 ئێستە بـە تووتن شەو ئەڕاوێنم

 وەک دایک ڕۆڵەى خۆم ئەلاوێنم.

)ڕۆڵەى خۆم( ڕەمزى خودیین بۆ )سۆز و خۆشەویستى بۆ کارەکەى کە وەرەقەى تووتنەکە 

هاوشێوەى هەست و سۆزى ( پێنجوێنى موفتى)دەسوڕێنێ و جگەرەى لێ درووست دەکات(، 

ۆڵەکەى بەشێوەیەک کە لە خەویش بێ بیرى لاى ڕۆڵەکەیەتى دەيـلاوێنیتەوە، دایک بۆ ڕ 

شاعیریش کارى تووتنچى زۆر خۆشویستوە و شەو وڕێنە بە تووتن دەکا و بەردەوام بیرى لایەتى،  

 بەمشێوەیە هەستى خۆى بۆ کارەکەى دەربڕیوە.

 ڕەمز لە سرووشت و دەوروبەر: :٢-١-١

 موفتى)نى سرووشت و دەوروبەر درووست دەکرێت، ئەم جۆرە ڕەمزە لە کەرەستەکا

دەستێکى باڵاى هەبووە و جۆرەها کەرەستەى سرووشتى و دەوروبەرى وەرگرتووە و ( پێنجوێنى

 بەشێوەیەکى داهێنەرانە ڕەمزى پێ دروستکردوون، لەوانە:

 ( ڕەمزى )دڕکى شادى، باى ڕەحمەت(:٢

 کە بەکارهێناوە؛ ڕەمزانەى ئەم دا((٨٩بەهیوام/ ل)) لەهەمان شیعرى( پێنجوێنى موفتى)

 :دەڵێت

 باى سەبا ئەمڕۆ گەیاندى کاغەزى مژدەى نەجات

 دڕکى شادیمان بە باى ڕەحمەت لەسەر ئەکرێتەوە.

)دڕکى شادى، باى ڕەحمەت( ڕەمزى خودیین، )دڕک( ڕەمزە بۆ )ئازارو ناخۆشى و کۆسپ و 

واتایەکى ترى پێ بەخشیوە کە ئەویش )لابردنى تەگەرە(، بەڵام شاعیر پێچەوانەى واتا باوەکەى و 

ناخۆشییە( کە بەڕەمزى )دڕکى شادى( هێناویەتییەوە، )باى ڕەحمەت( ڕەمزە بۆ )ڕزگاربوون و 

هاتنى هەواڵى دڵخۆشکەر(، شاعیر لە باى سەباوە وەریگرتووە، ئەمەش ڕەمزى )شوێنە بۆ 

انەوە مژدەى گەیاندنى هەواڵى شارۆچکەیەک لەوڵاتى تاجیکستان( لە ڕێگەى ئەم وشە ڕەمزیی

 خۆش ڕادەگەیەنێت کەوا لەناخۆشى و چەرمەسەرییەکانى ژیان ڕزگاریان دەبێت.

 ( ڕەمزى سەگ:٣

دا ئەم ڕەمزانەى بەکارهێناوە؛ کە ((٢٥٣))دەزگاى جگەرە/ ل)موفتى پێنجوێنى( لە شیعرى 

 دەڵێت:

 دەزگاى جگەرەکەى دوکانەکەى من

 ئاسنتـەخـتە دارێک بـوو چاکتر لە 

 ڕزگــــارى کــردم لــە ڕاتــبـەکــردن

 بوو بە دەستگیرم تا وەختى مردن

************ 

 نەیهێشت ماڵە و ماڵ سەگ بوەڕێ لێم

 هـیـچ کـەس نــەزانێ لـە تایەفەى کێم

 کــەڵــوڕم یــاخــود سـەیـاحـى بێجێم

 ســەرتـاپـا کــەوا شــڕ تــا بــە دەرپێم.

ۆ )کەسێکى بەد (، شاعیر باس لەوە دەکات بەهۆى کارى  تووتن )سەگ( ڕەمزێکى خودییە ب

چییەکەى ئەگەر تەختە دارێکیش بێت رزگارى کردوە لەو کەسە بەد و خراپانەى کە لە ژێر دەستى 

ئەو کەسانەوە کارى کردووەو بەردەوام بۆڵە بۆڵ دەکەن بەسەر کرێکارەکاندا، بەمشێوەیە شاعیر 

 ڕزگارى بووە لەو جۆرە کەسە خراپانە. بۆ مەبەستى خۆى دەریبڕیوە کەوا

 ڕەمزى تێکەڵ لەنێوان )ژیانى واقیعى خۆى(و )سرووشت و دەوروبەر(: :٣-١-١

شاعیر زۆر بەهرەمەندانە ئەم دوو جۆرە ڕەمزەى لەگەڵ یەکتر لەیەک دێڕە شیعر یاخود لە یەک 

ڕێگەى جوانترین کۆپڵە شیعر تێکەڵ بەیەکدى کردووەو هێناویەتییەوە، بە نرخترین واتاى لە 

 ڕەمزەوە بە خوێنەر بەخشیوە. لەوانە:

 ( ڕەمزى )بەفرى خەم(:١

 :کە دەڵێت بەکارهێناوە؛ ڕەمزانەى ئەم دا((٨٩))بەهیوام/ ل لە شیعرى( پێنجوێنى موفتى)

 وەختە کوێستانى دڵم بەفرى خەمى ڕەش بێتەوە

 وا ژیــان و ژیــنى مـن دووبـارە ڕێک ئــەخرێتەوە.

ەمزى خودیین، بۆ )نەمانى ناخۆشى(، هەروەها )ڕەش( ڕەمزە بۆ ) هاتنى )بەفرى خەم( ڕ 

ناخۆشى و کێشە و ماتەمینى( بەڵام شاعێر بەپێچەوانەى واتا باوەکەى کردوویەتى بە لابردنى 

نەهامەتى؛ بە هیواوە دەژى دەڵێت زۆرى نەماوە کۆتایى بە ناخۆشییەکانى ژیانم بێت و سەر لە 

، بەمشێوەیە هیواو ئاوات و هەڵاتنى ڕۆژیکى نوێ دەخاتە دڵى نوێ بەدڵـخۆشى ژیان بکەم

 خوێنەرەوە تا بە هیوا بژین کە دواى هەموو ناخۆشییەک چاوەڕێى خۆشى بکەن.

 ( ڕەمزى )بەحرى فکر(:٢

 :کەدەڵێت بەکارهێناوە؛ ڕەمزانەى ئەم دا((١٠٢))لەمەولا/ ل لەشیعرى( پێنجوێنى موفتى)

 گیراوى مەحبەس بم لەسەر ئەم پارچە شیعرانە ئەگەر

 دەمــێکە حــازرى دار و شــەلاخ و ئـەزیـەت و جــوێنم

 وەکــوو مـاسى بە سەربەستى غەواصى گێژى بن ئاوم

 لــەبـنـى بـەحــرى فــکرا، گــەوهەرى عەنتیکە دەردێنم.

)بەحرى فکر( ڕەمزى خودیین، بۆ )گەنجینەى وشەى بەهێزو جوان و پتەو لە بیردا(، شاعیر سڵ 

اتەوە لە نوسینى شیعر و دەربڕینى ناخى، وشەکانى زۆرن بۆ دەربرین، گەنجینەى وشە ناک

شیعرەکانى کردووە بە ڕێگە بۆ دەرکەوتنى بیرى جوان جوان و واتاى گران بەها؛ بەمەبەستى 

 گەیاندنى پەیامەکانى.

 ( ڕەمزى )ئاگرى قەهر(:٣

 ڕەمزانەى ئەم دا((٢٧٧کوڕەکەى/ لئامۆژگاریى موفتى بۆ )) لەشیعرى( پێنجوێنى موفتى)

 :کەدەڵێت بەکارهێناوە؛

 ئاگرى قەهرو زەلالەت چۆتە جەرگ و دڵـمەوە

 بێ کفن داخڵ بە خاکم کەن بەخۆم و جلمەوە.

)ئاگرى قەهر( ڕەمزى خودیین بۆ ) زولَم كردن ، هەڵچوونى ناخ(، شاعیر لەڕێگەى ئەم وشە 

ئەوەندە زۆرە دەیەوێت شۆڕش هەلگیرسێت،  ڕەمزییانەوە ناخى خۆى هەڵڕشتووە؛ توڕەییەکەى

 بەمشێوەیە هەستە پەنگخواردووەکەى دەربڕیوە.

 بابەتى:ڕەمزى : ٢-١

جۆرێکى ترى ڕەمز، ڕەمزى بابەتییە شاعیران بەپێى تاقیکردنەوەى ژیانیان پێى گەیشتوون و 

یان لەگەڵ بەکاریانهێناوە، ئەمەش بۆتە هۆى بەرزبوونەوەى ئاستى مرۆڤایەتییان و جیاکردنەوە

واتە ڕەمزى بابەتى پانتاییەکى زۆر فراوان دەگرێتەوە و هەرچى  (١٩) بابەتى خودى و تەموومژاوى.

بەرهەمى مرۆڤایەتيى هەیە لەلایەن شاعیرانەوە ڕەمزى لێ دروست دەکرێت، وەک: )ئايینى، 

زۆر  مێژوویی، کۆمەڵایەتيى، نیشتیمانيى، .....هتد(، شیعرەکانى شاعیر )موفتى پێنجوێنى(

دەوڵەمەندە لە ڕەمزى بابەتى بەشێوەیەکى زۆر فراوان لەنێو دەقە شیعرییەکانیدا دەبینرێت و 

بەهۆیەوە مەبەستى بەهێز دەگەیەنێت، لێرەدا چەندین جۆرى ڕەمزى بابەتى لە شیعرەکانى 

 شاعیر بەهێنانەوەى نموونە بۆ هەر یەکەیان دەخەینەڕوو:

 ڕەمزى ئاینى: :١-٢-١

ابەتە ئاینییەکانەوە داهێنانى لەڕەمزدا کردووە،  کتێب و ئایین و ڕووداو و شاعیر لەڕێگەى ب

کەسایەتییە ئاینییەکان و بیروباوەڕى ئاینى لەشیعرەکانى وەک ڕەمز بەکارهێناوە، واتە بابەتە 

ئاینییەکان سەرچاوەیەکى گرنگن بۆ دروستکردنى ڕەمز، لەبەر ئەوەى ))کارى هەرە گەورەى ڕەمز 

واتە ڕاستییەکان و ( ٢٠)استەکانى حەقیقەت و ئاستەکانى عەقلى مرۆڤایەتییە((ئاشکراکردنى ئ

ڕەمزێکى  (پێنجوێنى موفتى)ئاستى ئاوەزى مرۆڤ لەڕێگەى ڕەمزى ئاینییەوە ئاشکرا دەبێت، 

زۆرى ئاینى بەکارهێناوە ئەمەش ئاشنابوونى بە بابەتە ئاینییەکانەوە ڕوون دەکاتەوە، ئەو ڕمزە 

نێو دەقەکانى شاعیردا دەبینرێت؛ بریتین لە: )خوا )جل جلالە(، پێغەمبەر محمد ئاینییانەى کە لە

)د.خ(، میکائیل، مەککە، ئایەت، تەلقین، ڕەمەزان، کەعبە، قورئان، بەرماڵ، تەزبێح، جەهەننەم، 

ئیبلیس، فەرموودە، بەهەشت، یوسف و زولێخا، ....هتد(، لێرەدا چەند نموونەیەک لەشیعرەکانى 

 مزى ئاینى دەهێنینەوە، لەوانە:شاعیر لەڕە

 ( ڕەمزى )جەننەت(:١

کە  بەکارهێناوە؛ دا((١٣٠مەکتەب/ ل)) ئەم ڕەمزە ئاینیانەى لە شیعرى( پێنجوێنى موفتى)

 :دەڵێت

 لـە سایەى مەکتەب و تـەحسیلى سنعەت

 وڵاتـى ئــەوڕوپـا خــۆى کـرد بە جەننەت

 ئەژى بۆخـۆى بـەبێ ئــازار و مـیـحـنـەت

 بوو لەدەس دەور و مەشەققەق.نەجاتى 

)جەننەت( ڕەمزى ئاينییە بۆ )خۆشترین شوێنى بێ وێنە(، جەننەت ئەو شوێنەیە لە ڕۆژى 

دوایى خواى گەورە بۆ پاداشتکردنى بەندەکانى کە لە فەرمایشەتەکانى خواى گەورە دەرنەچوونە؛ 

ۆشان و خوێندن و دەست ئەوا لە ڕۆژى دواییدا دەیانخاتە بەهەشت، واتە ئەوڕوپا بە هەوڵ و تێک

ڕەنگینى وڵاتەکەیان کردوە بەخۆشترین شوێن، لەخۆشیدا وەک بەهەشت وایە و خۆیان لە 

ناخۆشى و ئازار و دەردەسەرى ڕزگار کردوە. مەبەستى شاعیر گەیاندنى پەیامە تاوەکو ئێمەش 

 وەک ئەوان کۆشش بکەین تاوەکوو لەدەردو ئازار نەجاتمان بێت.

 یسلامى شکڵپیس، ئیبلیس(:( ڕەمزى )جنۆکە، ئ٢

 دا((٢٥١ترس هۆى دواکەوتنە/ ل)) ئەم ڕەمزە ئاینیانەى لەشیعرى( پێنجوێنى موفتى)

 :کەدەڵێت بەکارهێناوە؛

 

 جــنـۆکـەى غـەیرە ئیسلامى شکڵپیس

 کە نەوعێکن لە نوتفەى پیسى ئیبلیس.

خراپەکار(، )جنۆکە( ڕەمزە بۆ )جنۆکە، ئیسلامى شکڵپیس، ئیبلیس( ڕەمزى ئايینیین بۆ )کەسانى 

)فریودانى كةسى خراث (، )ئیسلامى شکڵپیس( ڕەمزە بۆ )ناشرینکردنى خوو ڕەشتى ئیسلامى 

لەلایەن کەسانى کردەوە خراپ(، )ئیبلیس( ڕەمزە بۆ )ئەو کەسەى بە فێڵ و درۆ خەڵکى 

ۆى بەکارهێنانى هەڵدەخەڵەتێنێت(، واتە لە کار و کردەوەیان وەک ئیبلیس)شەیتان(ن، شاعیر بەه

ئەم ڕەمزە ئايینیيانەوە پێمان دەڵێ کە کەسانێکى خراپ هەن ئایينى ئیسلامیان ناشیرین کردووە 

 و لە خراپى کار و کردەوەکانیان  وەک ئیبلیسن.

 ( ڕەمزى )خوا(:٣

موفتى ئامۆژگارى کچەکەى ئەکا/ )) ئەم ڕەمزە ئاینیانەى لە شیعرى( پێنجوێنى موفتى)

 :کە دەڵێت اوە؛بەکارهێن دا((٢٨٨ل

 وەکــو پــێـم وتى تەنها خوایە

 دەرد و دەرمانى هەموو لەلایە.

)خوا )جل جلال( ڕەمزى ئايینییە بۆ )باڵا دەستبوون(، شاعیر ئامۆژگارى کچەکەى دەکات کە 

تەنیا پشت بەخواى تاک ببەستێ و نەترسێ لەو نەخۆشى و ناخۆشیانەى کە دێنە سەر ڕێگاى 

 و شتێک تەنیا لەلاى خواى باڵا دەستە. واتا دكتؤرى تؤ تةنها خوداية .ژیانى و چارەسەرى هەمو

 ڕەمزى مێژوو: :٢-٢-١

لەدەقە شیعرەکانیدا )هەندێ لەکەسایەتییە ناودارە مێژوويیەکان )کورد و  (پێنجوێنى موفتى)

ئەوروپی(یەکان، ڕووداوە مێژووییەکان، ڕۆژنامە و گۆڤارەکانى سەردەمى کۆن، کەرەستە 

...هتد(، کردوویەتى بە ڕەمز، واتاو مەبەستى جیا جیاى لە پاڵ دەربڕیوە، بەشێکى گرنگە  کۆنەکان،

بۆ گەیاندنى دیوى ناوەوەى واتاکان لە ڕێگەى ڕەمزى مێژووییەوە، لەبەر ئەوەى مێژوو ))گشت 

، هەروەها مێژوو (٢١)زانستەکان و ڕووداوەکانى ڕۆژانەو ئاڵوگۆڕکردنى کۆمەڵ دەگرێتەوە((

لق و پۆپەکانيیەوە کە مرۆڤ هەر لە سەرەتاى ژیانیەوە تاوەکو ئێستا هەرچى کردووە و بەهەموو 

چى بەسەرهاتووە؛ وردەکاريیەکانى لە خۆشى و ناخۆشى و شەڕ و ئاشتى و   ..هتد، دەبنە بەشێک 

( ٢٢)لەو تۆمارە گەورەیە دەوڵەمەندە پڕ لەزانیارى و بابەتى سەرسوڕهێنەر کە پێى دەڵێن مێژوو.

بەوەرگرتنى کەرەستە مێژووییەکان بەشێوەیەک ڕەمزەکانى خستۆتە پاڵ کەوا لە  شاعیر

سەردەمى خۆى بێت و بە بەرگێگى نوێ دەریبڕیوە، واتە مێژوو ))ڕووبارە وێنەیەکى ڕەنگاوڕەنگەو 

شاعیرى زیرەک و لێهاتووى دەوێ وێنەى لێ هەڵێنجێ و لەگەڵ سەردەمەکەى خۆیدا بیگونجێنێ 

یش بەتوانا بوەو شارەزایانە ڕەمزى (پێنجوێنى موفتى) (٢٣)پێ ببەخشێ(( و ڕەهەندێکى تازەى

 مێژووى بەکارهێناوە، لێرەوە چەند نموونەیەک دەخەینەڕوو؛ لەوانە:

 ( ڕەمزى )هەڵاڵە(:١

/ ١٩4٦دروستبوونى کۆمارى مەهاباد )) ئەم ڕەمزە مێژوویەى لە شیعرى( پێنجوێنى موفتى)

 :کە دەڵێت بەکارهێناوە؛ دا((١٠4ل

 نــاحــەق نـییە گـەر شـادى مەرگ بم لەسروورا

 ئـــەمــڕۆکە کـە دیم شــێوەیى ئەو تازە هەڵاڵە

 هەرچەندە لەلاى غەیرە نەبێ قیمەت و قەدرى

 لاى مــن بــەخــوا چـەشمەیى هەنگوینى ڕیاڵە.

مارە )هەڵاڵە( ڕەمزێکى مێژوویبە بۆ )گۆڤارى هەڵاڵە( کە گۆڤارێکى سیاسى ئەدەبى بووە، کە ژ 

( دەرچووە، لەلایەن لاوانى دیموکراتى کوردستانەوە بڵاو دەکرایەوەو لەژێر ٢١/٣/١٩٤٦(ى لە )١)

چاودێرى مامۆستا حەسەن قزەڵجی(دا بووە. شاعێر مەبەستییەتى بڵێت ئەگەرچى لەلاى بێگانە 

 قەدرى نەبێت، بەڵام لەلاى من لەپارە شیرینترەو هەموو دونیا دێنێت.

 ( ڕەمزى )ژین(:٢

 دا(٣٠١/ ل١٩4٢پارچە شیعرى یەکەم )) ئەم ڕەمزە مێژوویەى لە شیعرى( پێنجوێنى موفتى)

 :کە دەڵێت بەکارهێناوە؛

 پیریى خەمخوارى وەتەن پەروەرم

 ئەدیبى هوشیار، تاجـى سەر سەرم

 ئەفەرموى بۆچى خامۆشى لـە ژین

 ئەڵێى کەوتوویە ژێر بەفرى پێنجوێن.

)پیرەمێردى شاعیر( کە سەرنووسەرى ڕۆژنامەى ژین بووە. شاعیر )ژین( ڕەمزى مێژوويیە بۆ 

زۆر بەجوانى وەسفى پیرەمێردى نەمر دەکات، کەوا شاعیرێکى کورد پەروەر بووە و لەوەتەى 

 نەماوە ڕۆژنامەى ژین خامۆشە دەنگى.

 ( ڕەمزى )هیتلەر(:٣

 دا((٣٠٣ووەم/ لپارچە شیعرى د)) ئەم ڕەمزە مێژوویەى لەهەمان شیعرى( پێنجوێنى موفتى)

 کەدەڵێت: بەکارهێناوە؛

 لـەم ڕۆژە ڕەشا نـۆ سـەر خــێـزانم

 کاسـبکار خــۆمـم، پــیر و بــێگیانم

 تا نان ڕێک ئـەخـەم، بـەرگــم دڕاوە

 لــە هــەوڵــى بــەرگا جـەرگـم بڕاوە

 تـێـفـکرە قـــوربان لەم چەشنە ژینە

 هۆشم چــوون لەسەر مەقالەى ژینە

 هــەر بڵێین یاڕەبى هیتلەرمــەگــەر 

 زوو ڕەنجەڕۆ کەى، بیکەى دەربەدەر.

)هیتلەر( ڕەمزى مێژوویيە بۆ )زەبرو ستەم و کوشتن و کاولکردن و خراپەکارى لە مێژووى 

هەموو مرۆڤایەتی(دا، شاعیر بارگرانى ژیانى خۆى دەخاتە ئەستۆى ئەو کەسانەى کە بەردەوام 

 و ستەمیان لێ دەکەن.چاویان بڕیوەتەوە نانى خەڵک و زەبر 

 ڕەمزى کۆمەڵایەتى: :٣-٢-١

ئەم جۆرە ڕەمزە بەربڵاوە و شاعیران بەشێوەیەکى بەرچاو بەکارى دەهێنن، ئەمەش لەبەر 

 ئەوەى بەئاسانى پەیام دەگات بەخوێنەران و ڕۆشناییان  پێ دەبەخشن.

و سیمایەکى  کەرەستە کۆمەڵایەتییەکانن دەبن بە ڕەمز ))کە کۆمەڵگه بەگشتى لەسەرى کۆکە

،  (٢٤)نێو نەتەوەیى هەیە، وەک: )کۆتر ڕەمزى ئاشتییە، ڕەنگى سوور ڕەمزى ترسناکە( ((

دەوڵەمەند بووە بەم جۆرە ڕەمزەوە مەبەستى گرنگى پێکاوە،  (پێنجوێنى موفتى)شیعرەکانى 

 لێرەدا چەند نموونەیەک لە ڕەمزى کۆمەڵایەتى دەخەینەڕوو؛ لەوانە:

 و شین، تاج و کڵاو(:( ڕەمزى )سوور و ڕەش ١

 دا((٩٣بۆ تۆیە وەتە/ ل)) ئەم ڕەمزە کۆمەڵایەتییانەی لە شیعرى( پێنجوێنى موفتى)

 :کە دەڵێت بەکارهێناوە؛

 موفتى( لە قوڕى سوور و ڕەش و شین بەسەرا کە)

 ئــەوســاکــە ئــەڵــێم خــاوەنـى ســەد تاج و کڵاوە.

ڵایەتیین، )ڕەنگى سوور( ڕەمزە بۆ )خوێنى )سوور و ڕەش و شین، تاج و کڵاو( ڕەمزى کۆمە

شەهید(، )ڕەنگى ڕەش( ڕەمزە بۆ )ماتەمینى و ناخۆشى و پەژارە(، )ڕەنگى شین( ڕەمزە بۆ )بە 

دەستهێنانى ئاواتێک کە قوڕسە بەدەست بهێنرێت(، )تاج و کڵاو( ڕەمزى )سەربەرزى و خۆش 

ەستیەتى ئەوەیە گەر لەناخۆشیدا بەختی و سەربەستییە(، واتاى هەموو ڕەمزەکان کەشاعیر مەب

بژین و بەردەوام لەماتەمیندا بین، بەڵام دواجار بەخوێنى شەهیدان بەئازادى و سەربەستى 

 دەگەین.

 ( ڕەمزى )خاک و گڵ، گوڵ(:٢

 دا((١٧٠ئەوەى هەقبێژە/ )) ئەم ڕەمزە کۆمەڵایەتیانەی لەشیعرى( پێنجوێنى موفتى)

 :کەدەڵێت بەکارهێناوە؛

 تەبیعەت خاک و گڵ بە بە ئـەخـلاق و

 بە شەوق و میهرەبانى ڕەنگى گوڵ بە.

)خاک و گڵ، گوڵ( ڕەمزى کۆمەڵایەتیین، )خاک و گڵ( ڕەمزە بۆ )بەهێزبوون، خاوەن کەسایەتى 

بەتواناو سادەیی و بێفیزيى(، )گوڵ( ڕەمزە بۆ )جوانى و خۆشەویستى(، واتاى هەموو ڕەمزەکان 

خاوەن کەسایەتییەکى سادە و ڕەوشت جوان و بەهێز و کە شاعیر مەبەستیەتى ئەوەیە کە 

 بێفیزە.

 ( ڕەمزى )پەپوولە ڕەنگ، مەڕى هەژار، گورگى هار(:٣

 دا((٢١٧ژینى عالەم/ ل)) ئەم ڕەمزە کۆمەڵایەتيیانەی لەشیعرى( پێنجوێنى موفتى)

 :کەدەڵێت بەکارهێناوە؛

 

 زۆر کەس بەشەر ئەبینم سۆفى و  پەپوولە ڕەنگە

 ڕى هەژارە، بە هەڵمەت گورگى هارە.بـــە ڕەنگ مە

)پەپوولە ڕەنگ، مەڕى هەژار، گورگى هار( ڕەمزى کۆمەڵایەتیین، )پەپوولە ڕەنگ( ئەگەرچى 

ڕەمزى )جوانی( باوەکەیە، بەڵام شاعیر لە واتا باوەکەى لایداوە و کردویەتى بە ڕەمز بۆ )کەسێکى 

ڕوکەشدا نەرم و نیان و باشن(، )گورگى دوو ڕوو(، )مەڕى هەژار( ڕەمزە بۆ )کەسانێک لە ڕوخسارو 

هار( ڕەمزە بۆ )کەسانى ترسناک و ناپاک لە ناخ(دا، واتاى هەموو ڕەمزەکان کە شاعیر 

مەبەستیەتى ئەوەیە کەوا زۆر کەس هەن چەندین ڕوویان هەیە، لەشێوەدا کەسى باش و چاکن 

 بەڵام لەناخدا ناپاک و ترسناکن.

 ڕەمزى نیشتیمانى: :4-٢-١

لەخۆشەویستى بەتینى بۆ نیشتیمانەکەى چەندەها شیعرى بۆ هۆنیوەتەوە و چەندەها شاعیر 

ڕەمزى نەخشین و جوانى پێ دروستکردووە، بۆ ئەم جۆرەشیان چەند نموونەیەک دەخەینەروو؛ 

 لەوانە:

 ( ڕەمزى )دوو گوڵە گەنم(:١

 بەکارهێناوە؛ اد((٨٢/ ل١٩4٦ئۆخەى )) ئەم ڕەمزە نیشتیمانییەى لە شیعرى( پێنجوێنى موفتى)

 :کە دەڵێت

 بـــۆ خــزمـەتـى ئــاڵایە کە سەوزە و سپیە و سوور

 ئەیکەم بە فیداى قـەوم و کەس و ڕۆح و سەروماڵ

 ئــەو دوو گــوڵـەگــەنــمـەى کـە حـەیاتى من و تۆیە

 یەد سەد ئەبڕێ پـشـت بــەخــوا پاییزى ئــەمـــساڵ.

ئاڵاى کۆمارى مەهاباد(، ڕەنگى )سەوز( ڕەمزە بۆ )دوو گوڵەگەنم( ڕەمزى نیشتیمانییە بۆ )

)بوژاندنەوە و سەرلەنوێ ژیانەوە(، ڕەنگى )سپی( ڕەمزە بۆ )ئاشتى(، ڕەنگى )سوور( ڕەمزە بۆ 

)خوێنى شەهیدان(، واتە )سەوز و سپى و سور( ڕەمزن بۆ )پێکهاتە و شێوازى ئاڵاى کۆمارى 

نى کۆمارى مەهاباد و هەڵکردنى ئاڵاى کۆمار مەهاباد(،  پەیامى شاعیر ئەوەیە کە بەدامەزراند

 دوژمنى کورد دەڕوخێنن.

 ( ڕەمزى )شێرانى سەردار(:٢

 دا((٩٠لەڕێى نیشتیمان/ ل)) ئەم ڕەمزە نیشتیمانییەى لە شیعرى( پێنجوێنى موفتى)

 :کە دەڵێت بەکارهێناوە؛

 چەند گرۆهێ بوو لەمەو پێش ئێستە هەروا باقییە

 شێرانى سەردارى وەتەن.بــوونـە مـیـکرۆب و نەما 

)شێرانى سەردار( ڕەمزى نیشتیمانییە بۆ )وەرگەڕان و نەمانى کەسانى باڵا دەست و ئازاو بوێر 

و چاونەترس(، پەیامى شاعیر ئەوەیە کە لەمەوپێش چەند کەسانێکى باڵا دەستى ئازاو نەبەرد 

 نەخۆشيى بۆ نیشتیمان.هەبوون و تاوەکوو ئێستاش ماون، بەڵام ئازا و بوێر نەماون و بوون بە 

شاعیر کەسایەتیيەکى شارەزاو لێهاتوو و بەتوانا بووە و بە ڕەمز  (پێنجوێنى موفتى)بەمشێوەیە 

ئاوات و مەبەست و پەیامە بەپیتەکانى و ئامۆژگاريیەکانى بە خوێنەر گەیاندووە، تاوەکو گەنجى 

چاونەترس و بوێر و ئازایان لێ درووست ببێت. لەلایەکى تر دەروونى خۆى لە ڕێگەى دەربڕینى 

 ەوە.ئەم ڕەمزانەوە خاڵى کردۆت

 ئـــــەنــــــجــام:

 :گرنگترینیان توێژینەوەیەدا بەچەند ئەنجامێک گەیشتیین، ئەم لە كۆتايى

لە هۆنینەوەى شیعرەکانى دەستێکى باڵاى لە بەکارهێنانى ڕەمزدا  (پێنجوێنى موفتى)( ١

 هەبووە.

و ( زمانە شیعرییەکەى شاعیر لەگەڵ بەکارهێنانى ڕەمزە جۆراوجۆرەکاندا؛ بە سادەیى ٢

ساکارى دەربڕیووە، تاوەکوو بەئاسانى پەیامە بەپیت و جوانەکانى بەخوێنەر بگەیەنێت، لەلایەکى 

 تریش بۆ ئەوەى هەموو چین و توێژێک بەشیعرەکانى ئاشنا بن.

( شاعیر شیعرى تەنیا بۆ نوخبەیەک و چینى ئاست بەرز نەهۆنیوەتەوە، بەڵکو بۆ سەرجەم ٣

 یاريى و گەیاندنى کڕۆکى واتاى شیعرەکانى بووە.بووە، بە مەبەستى ئاشنابوون و وش

لە بەکارهێنانى سەرچاوەى ڕەمزى )فۆلکلۆر و سرووشت(دا لێهاتوو بووە  (پێنجوێنى موفتى)( ٤

 و زۆربەى کەرەستەکانى ئەم سەرچاوانەى کردۆتە ڕەمز بۆ شیعرەکانى.

کى درەوشاوەیە و ( شاعیر لە بەکارهێنانى جۆرەکانى ڕەمز )خودى و بابەتى(دا گەنجینەیە٥

شارەزایانە و لە شوێنى مەبەست ڕەمزەکانى لەنێو دەقە شیعرییەکانى بە چەندەها جۆر 

نەخشاندووە، تاوەکو کاریگەرى لەسەر خوێنەر درووست بکات و خوێنەریش هەوڵى کردنەوەى 

 کۆدەکانى بۆ بدەن.

کداهاتوو یان بوونى ( شێوازى بەکارهێنانى ڕەمزەکانى شاعیر زیاتر ڕەمزى دووانەیی بەدوایە٦

چەند ڕەمزێک لە یەک دێڕە شیعردا، یان لەیەک کۆپڵە شیعردا بە پێدانى واتاى جوان و دڵگیر 

 شیعرەکەى داڕشتووە، ئەمەش شێوازێکى تایبەتى بە شیعرەکانى بەخشیوە.

 پەراوێزەکان:

 شڤان، چاپخانەى چوارەم، چاپى ،(كوردى-عەرەبى)شيرين فەرهەنگى الدين، نظام فاضل( ١)

 .٢٧٠ل ،٢٠٠٧ سلێمانى،

 خوارووى کرمانجى کوردى هاوچەرخى لەشیعرى ڕەمز ،(د) حەمەد سابیر پەخشان: بڕوانە( ٢)

 .٥ل ،٢٠١٢ هەولێر، هاشم، حاجى چاپخانەى ،١٩٩١-١٩٧٠ کوردستان

 السادسة، الطبعة الخامس، المجلد العرب، لسان(: المكرم أبن محمد الدين جمال)منظور أبن( ٣)

 .٢٢٣-٢٢٢ص ،٢٠٠٨ لبنان،-بیروت صادر، دار

 سەردەم، پەخشى و چاپ یەکەم، چاپى گۆراندا، لەشیعری سروشت ،(د) مەحمود مەجید فازیل( ٤)

 .١٦٩ل ،٢٠٠٧ سلێمانى،

 م،١٩٨٤ لبنان،-بيروت للملايين، العلم دار الثانية، الطبعة الادبي، المعجم ،(د) عبدالنور جبور( ٥)

 .١٢٣ص

 جامعة الأداب، کلیة ماجستیر، رسالة شوقى، عند الشعریە الصورة الجبورى، جاسم محمد ثاثر( ٦)

 .١٢٩ص ،١٩٨٩ المستنصریة،

 ،(١٩٩١-١٩٧٠) دا كوردى لەشيعرى هونەرى وێنەى بنياتى ،(د) گەردى حەسەن ئەحمەد سەردار( ٧)

 .٢٥٦ل ،٢٠٠٤ سلێمانى، سەردەم، پەخشى و چاپ دەزگاى

 .٢٥٨-٢٥٧ل پێشوو، سەچاوەى(٨)

 کوردستان خوارووى کرمانجى کوردى هاوچەرخى لەشیعرى ڕەمز ،(د) حەمەد سابیر پەخشان( ٩)

 .٩٧ل ،١٩٩١-١٩٧٠

 .٢١٦ل ،٢٠٠٩ سلێمانى، ڕەنج، چاپخانەى گۆران، شيعرى شێوازى ئەحمەد، عەلى پەخشان( ١٠)

 ،٢٠١٣ سلێمانى، بينايى، چاپخانەى دا، هەڵمەت لەتيف لەشيعرى لادان سەعيد، ئەحمەد ناز( ١١)

 .٣٢٧ل

 لێكۆڵينەوەيەكى) كوردى چيڕۆكى دەقى شيعرييەتى خۆشناو، عومەر هێمن: بڕوانە( ١٢)

 .٣٠٦ل ،٢٠١٠ هەولێر، ڕۆشنبيرى، چاپخانەى ،(پڕاكتيكييە شێوازگەريى

 حاجى چاپخانەى كورديدا، هاوچەرخى لەشيعرى لادان ،(د) ئەحمەد محەمەد سافیە: بڕوانە(  ١٣)

 .١٨٢ل ،٢٠١٣ هەولێر، هاشم،

 کوردستان خوارووى کرمانجى کوردى هاوچەرخى لەشیعرى ڕەمز ،(د) حەمەد سابیر پەخشان( ١٤)

 .٣٤٨ل ،١٩٩١-١٩٧٠

 ئاشناو ئومێد) ئامادەکردنى کۆکردنەوەو پێنجوێنى، موفتى دیوانى تووتنچى، عەبدولڵاى مەلا( ١٥)

 .١١٩ل ،٢٠٠٦ سلێمانى، ئەندێشە، چاپخانەى دووەم، چاپى ،(کەریم عەبدوڵڵا کامیل

 .٢١٧ل گۆران، شيعرى شێوازى ئەحمەد، عەلى پەخشان( ١٦)

 والتوزیع، للنشر الشروق دار ،(نقدیة دراسة) الشعری النص حداثة فی ،(د) العلاق جعفر على( ١٧)

 .٤٧ص ،٢٠٠٧ بیروت،-لبنان الأولى، الطبعة

 زانكۆى ئاداب، کۆلێژى ماستەر، نامەى نالى، لاى شيعرى وێنەى حەمە، ئەحمەد هيتلەر( ١٨)

 .١٢٠ل ،٢٠٠١ سەڵاحەددين،

 ماجستیر، رسالة میهوبی، عزالدین شعر فی دلالتە و التاریخى الرمز برکاتى، سحمدی: بڕوانە( ١٩)

 .٦٩ص ،٢٠٠٩ باتنة،-الخضر الحاج العقید جامعة الأنسانیة، والعلوم الأداب کلیة

-بيروت الأندلس، دار الأولى، الطبعة الصوفیة، عند الشعری الرمز ،(د) نصر جودة عاطف( ٢٠)

 .٣٣ص م،١٩٧٨ لبنان،

 و ساڵح شێخ نورى شێخ پیرەمێردو لاى شیعر ئیستاتیکییەکانى بەها مستەفا، عومەر ئاسۆ( ٢١)

 .١٨٤ل ،٢٠٠٩ دهۆک، خانى، چاپخانەى یەکەم، چاپى گۆران،

 چاپخانەى دا،(هەڵمەت لەتيف) شيعرى لە هونەريی بنياتى سەعدون، عيزەدين سامان( ٢٢)

 .٢٧٧ل ،٢٠١٠ سلێمانى، كەمال،

 ،(١٩٩١-١٩٧٠) دا كوردى لەشيعرى هونەرى وێنەى بنياتى ،(د) گەردى حەسەن ئەحمەد سەردار( ٢٣)

 .٣٤٣ل

 نوێوە، ئەدەبى ڕەخنەى ڕوانگەى لە شيعرى زمانى پێكهاتەى ئيبراهيم، عەبدولكەريم محەمەد( ٢٤)

 .١٢٨ل ،٢٠١٢ هەولێر، موكريانى، چاپخانەى يەكەم، چاپى

 لیستى سەرچاوەکان:

 ( سەرچاوە کوردییەکان:١

 أ. کتێب:

ئاسۆ عومەر مستەفا، بەها ئیستاتیکییەکانى شیعر لاى پیرەمێردو شێخ نورى شێخ ساڵح و . ١

 .٢٠٠٩گۆران، چاپى یەکەم، چاپخانەى خانى، دهۆک، 

پەخشان سابیر حەمەد )د(، ڕەمز لەشیعرى هاوچەرخى کوردى کرمانجى خوارووى کوردستان . ٢

 .٢٠١٢، ، چاپخانەى حاجى هاشم، هەولێر١٩٩١-١٩٧٠

 .٢٠٠٩. پەخشان عەلى ئەحمەد، شێوازى شيعرى گۆران، چاپخانەى ڕەنج، سلێمانى، ٣

(، ١٩٩١-١٩٧٠كوردى دا ) . سەردار ئەحمەد حەسەن گەردى )د(، بنياتى وێنەى هونەرى لەشيعرى٤

 .٢٠٠٤دەزگاى چاپ و پەخشى سەردەم، سلێمانى، 

. سافیە محەمەد ئەحمەد )د(، لادان لەشيعرى هاوچەرخى كورديدا، چاپخانەى حاجى هاشم، ٥

 .٢٠١٣هەولێر، 

. سامان عيزەدين سەعدون، بنياتى هونەريی لە شيعرى )لەتيف هەڵمەت(دا، چاپخانەى كەمال، ٦

 .٢٠١٠سلێمانى، 

. فازیل مەجید مەحمود )د(، سروشت لەشیعری گۆراندا، چاپى یەکەم، چاپ و پەخشى سەردەم، ٧

 .٢٠٠٧سلێمانى، 

. محەمەد عەبدولكەريم ئيبراهيم، پێكهاتەى زمانى شيعرى لە ڕوانگەى ڕەخنەى ئەدەبى نوێوە، ٨

 .٢٠١٢چاپى يەكەم، چاپخانەى موكريانى، هەولێر، 

 .٢٠١٣ەشيعرى لەتيف هەڵمەت دا، چاپخانەى بينايى، سلێمانى، . ناز ئەحمەد سەعيد، لادان ل٩

. هێمن عومەر خۆشناو، شيعرييەتى دەقى چيڕۆكى كوردى )لێكۆڵينەوەيەكى شێوازگەريى ١٠

 .٢٠١٠پڕاكتيكييە(، چاپخانەى ڕۆشنبيرى، هەولێر، 

 ب. نامەى ئەکادیمى:

 زانكۆى ئاداب، کۆلێژى ماستەر، نامەى نالى، لاى شيعرى حەمە، وێنەى ئەحمەد . هيتلەر١١

 .٢٠٠١ سەڵاحەددين،

 ت. فەرهەنگ:

 چاپخانەى شڤان،، چاپى چوارەمكوردى(، -ىعەرەبشيرين) ، فەرهەنگىفاضل نظام الدين. ١٢

 .٢٠٠٧، سلێمانى

 ث. دیوان:

. مەلا عەبدولڵاى تووتنچى، دیوانى موفتى پێنجوێنى، کۆکردنەوەو ئامادەکردنى )ئومێد ئاشناو ١٣

 .٢٠٠٦عەبدوڵڵا کەریم(، چاپى دووەم، چاپخانەى ئەندێشە، سلێمانى،  کامیل

 ( سەرچاوە عەرەبییەکان:٢

 أ. کتێب:

لبنان، -. عاطف جودة نصر )د(، الرمز الشعری عند الصوفیة، الطبعة الأولى، دار الأندلس، بيروت١٤

 م.١٩٧٨

ر الشروق للنشر والتوزیع، . على جعفر العلاق )د(، فی حداثة النص الشعری )دراسة نقدیة(، دا١٥

 .٢٠٠٧بیروت، -الطبعة الأولى، لبنان

 :ب. نامەى ئەکادیمى

. سحمدی برکاتى، الرمز التاریخى و دلالتە فی شعر عزالدین میهوبی، رسالة ماجستیر، کلیة ١٦

 .٢٠٠٩باتنة، -الأداب والعلوم الأنسانیة، جامعة العقید الحاج الخضر

لصورة الشعریە عند شوقى، رسالة ماجستیر، کلیة الأداب، جامعة . ثاثر محمد جاسم الجبورى، ا١٧

 .١٩٨٩المستنصریة، 

 :ت. فەرهەنگ

. أبن منظور)جمال الدين محمد أبن المكرم(: لسان العرب، المجلد الخامس، الطبعة السادسة، ١٨

 .٢٢٣-٢٢٢، ص٢٠٠٨لبنان، -دار صادر، بیروت

لبنان، -ة الثانية، دار العلم للملايين، بيروت. جبور عبدالنور )د(، المعجم الادبي، الطبع١٩

 .٦٩ص.م١٩٨٤
 

Abstract: 

This study is entitled ‘Symbol in Mufti Penjweni’s Poems’. Poetic symbol is an indirect 

reference that familiarises reader to the hidden meanings. Symbol has not been away from life 

developments, but it has taken a wide area of life. Mufti Penjweni very efficiently used 

symbol in his poetic text for various purposes and reasons to express his deep-rooted feelings. 

The cause of selecting this subject refers to both the importance of symbol by the poets in 

ther using and analyzing and opening the codes by the readers, the poet ( mufti penjweni) was 

one of the poets that has singnificance role in using the symbols, but until now there hasn´t 

been cmy research on this subject i his poens - thus, it is necessary to shed light on this 

subject. 

The aim of this research exhibts and analyzes symbols that ( mufti penjweni ) used in his 

poetic texts. To reach this aim, we adopt analytic description. 

The study consists of two sections and introduction, in which the first section includes an 

overview of symbol and poetic symbol sources in Mufti Penjweni’s poetic texts. 

In the second section, symbol types (subject and object) are referred to in the poetic texts 

of Mufti penjweni. 

In the conclusion, the summary of the results, the references and the abstract of the study in 

Kurdish, Arabic and English are illustrated. 

 

 

 


